
ഇഷ്ടനായ് ബഹുവിധം ദാനവും ചെയ്താദരാൽ 

മിത്രൗഘത്തിനും നരപാലർക്കും സമ്മാനങ്ങ-

ളെത്രയും നൽകി രാജധാനിതന്നാകും പുക്കാൻ

അന്നേരം മുതൽ മന്നിലാകവേ സമൃദ്ധിതൻ

ചിഹ്നങ്ങൾ കാണായ്വന്നു മേർക്കുമേലോരോവിധം

മന്നോർമന്നനാം രാമചന്ധ്രൻ തന്നുദയത്തി-

ലൊന്നാകെ പ്രകൃതികളേറ്റവും, രഞ്ജിച്ചുതേ

ധാർമ്മികന്മാരിലഗ്രേസരനാം രഘൂത്തമൻ 

കൽമഷാപഹൻ മഹാരാജനായ് വാണീടവേ

നിർമ്മലന്മാരായുള്ള മുനിമാർ പലരുമ-

സ്സന്മതിതന്നെക്കണ്ടു നന്ദിപ്പാനെത്തീടിനാർ.

സൽകൃതന്മാരാമവരൊത്തു രാജേന്ദ്രനോരോ 

സൻൽകഥ യുരചെയ്തുംകൊണ്ടു സോദരരോടും

സുഗ്രീവമരുൽസുതപൗലസ്ത്യാദികളോടും

പൃഥ്വീശരോടും ചേർന്നു വസിച്ചാൻ പലദിനം

ശത്രുവായിരുന്നൊരു രാവണൻ തന്റെ ജന്മ-

വൃത്തവും വീര്യാദിയുമൊക്കവേ രഘുനാഥൻ

കെല്പെഴും സ്വപൗരുഷസൂചകമെന്നാകിലു-

മത്ഭുതമാമ്മാറഗസ്ത്യാദികൾ ചൊല്ലിക്കേട്ടാൻ

പിന്നെയമ്മുനീന്ദ്രന്മാരെഴുന്നല്ലിയ ശേഷം 

മന്നവൻ വിദേഹാധിനാഥനെ വന്ദിച്ചുടൻ

മന്ദമായേവം പറഞ്ഞീടിനാൻ വിഭോ ഭവാൻ-

തന്നനുഗ്രഹമല്ലോ ഞങ്ങൾക്കാശ്രയം സദാ

നിന്തിരുവുള്ളമേറ്റം ഞങ്ങളിലുണ്ടാകയാൽ

